
Fekk prøva seg: Lærarane fekk prøva seg i kartlesing, mellom
anna. No skal dei attende til skulane og læra det bort til
elevane. Foto: Benjamin Søgnen Olsen

Her får lærarane testa seg i
kartlesing

! 23 lærarar frå fem barneskular blei onsdag
kursa av Henning Brattland Carlsen frå Norsk
Orientering.

Os Orienteringsklubb har laga nye

skuleorienteringskart for fem barneskular til

bruk i undervisninga. Onsdag var 23 lærarar

frå Kuventræ, Lunde, Halhjem, Os og Nore

Neset barneskular samla på Kuventræ. Der

fekk dei kursing i kartlesing og orientering.

Dette stod Brattland Carlsen for. Leiar i den

lokale orienteringsklubben, Steinar

Danielsen, var tilskodar.

På 1-2-3: Henning Brattland Carlsen hadde mange tips og triks
for å læra å hugsa korleis ein skal lesa kart. Foto: Benjamin
Søgnen Olsen

— Det var behov for nye

skuleorienteringskart, fortel han og legg til at

dei gamle karta er frå fem, seks og gjerne sju

år tilbake i tid.

— Har det skjedd så mykje desse åra, då?

— Ja, det har i grunn det. Det har vore ein del

endringar desse åra. I denne omgang

konsentrerer vi oss om barneskular. Kva som

blir det neste, får vi diskutera i klubben. Det

er tidkrevjande arbeid. Eg har laga to av

karta. Det tok mellom 20 og 30 timar per

kart.

Tilskodar: Steinar Danielsen, leiar Os Orienteringsklubb, var
tilskodar onsdag. Foto: Benjamin Søgnen Olsen

Tidlegare onsdag hadde sjuandeklassingane

fått opplæring av Brattland Carlsen.

Lærarane fekk prøva seg seinare, og forsøkte

nok å ta til seg alt Brattland Carlsen kom med

— og han hadde mykje å koma med.

— Han tilbaud seg å ta ei runde med

sjuandeklassingane her på Kuventræ, i tillegg

til lærarane. Så det var berre desse elevane

som blei kursa denne gongen. Men det gjer

ikkje noko. No skal jo lærarane tilbake til

skulane og læra bort til elevane sjølve, seier

Danielsen.

Tidlegare denne månaden skreiv dinfritid.no

at berre ein av to nordmenn kan lesa kart og

kompass. Det hadde Danielsen fått med seg.

— Det kan sikkert stemma at berre halvparten

kan dette. Det er eigentleg ganske teknisk

lett. Fordelen er også at det ikkje går på

batteri, seier Danielsen og smiler.

